Fyrirlestur í Öskju, föstudaginn 9. nóvember vegna útgáfu bókar Dr. Sigrúnar Aðalbjarnardóttur, Virðing og Umhyggja, Ákall 21. aldar.

Nemandi eða barn?

Þorbjörg Helga Vigfúsdóttir, M.Ed. í námssálarfræði og borgarfulltrúi.

Kæra Sigrún, frú Vigdís, fundarstjóri og fundargestir.

Ég vil byrja á að láta í ljós ánægju mína með bók Sigrúnar, Virðing og Umhyggja, og að fá að þakka Sigrúnu sérstaklega fyrir hennar vinskap og fræðilega innsæi á svo margt sem ég hef verið að sýsla í frá því að ég kynntist henni fyrst sem kennara og leiðbeinenda mínum hér við uppeldis- og menntunarfræðiskor.  Sigrún til hamingju með bókina og takk fyrir að deila þekkingu þinni með okkur öllum í svona aðgengilegu formi.  Ég vona að þessi bók hafi mikil áhrif á umræðu í samfélaginu öllu um hvernig við ræðum við börnin okkar, tímann sem við gefum þeim og mikilvægi miðlunar þeirra gilda sem við lítum á sem eðlileg og sjálfsögð á fullorðinsaldri - og erum líklega ekkert sérstaklega meðvituð um hvernig urðu okkar leiðarljós.

Bakgrunnur minn og sannfæring útfrá fræðum í uppeldis- og sálarfræðum er fyrst og fremst tengsl huga og þroska.   Ég leita nánast alltaf til þroskakenninga og þeirra upplýsinga sem við höfum um hversu miklar breytingar eiga sér stað hjá börnum og unglingum þegar taka þarf ákvarðanir um menntamál.  Ég reyni alltaf að spyrja mig um þau þroskaskeið sem börnin eru á hverju sinni,  er barnið farið að skynja þegar það er að segja ósatt, er barnið mjög egósentrískt eða er unglingurinn í ferli óhlutbundinnar hugsunar?   Mig grunar að ég sé aðeins þreytandi í samskiptum mínum við vini og kunningja þegar ég bendi á hitt og þetta í aldursskeiði barna þeirra.  En, þessi þroskafræðilega hugsun er að mínu mati bara svo holl fyrir alla uppalendur, og sem betur fer er farið vel yfir rannsóknir og þekkingu fræðaheimsins á henni í kennaranámi.  Kenningar Selmans og rannsóknir Sigrúnar á siðferðisþroska gefa okkur enn nánari innsýn inn í þroskaferli barna og unglinga – og jafnvel þroska fullorðinna.  Þekkingin og  í raun sú uppgötvun að samræming sjónarmiða á ólíkan hátt á ólíkum aldursskeiðum minnir okkur á að tækifæri til að endurtaka góða siði við börnin okkar ættu aldrei að fara framhjá okkur.   Hvorki foreldrum, kennurum eða stefnumótandi aðilum.  

Það eru sérstaklega tvö atriði sem brenna á mér eftir að hafa hugsað þó nokkuð um hvernig ég ætti að nálgast erindi mitt hér í dag.   Þau tengjast markmiðum Sigrúnar með útgáfu bókarinnar, að efla samskiptahæfni og siðferðiskennd barna til að leggja grunn að gagnkvæmri virðingu fólks og umhyggju þeirra fyrir hvert fyrir öðru.  Mig langar í dag að leggja fram vangaveltur mínar annars vegar um stefnumarkandi aðila eins og sveitarfélög og löggjafa og hins vegar grasrótina sjálfa, heimilin og foreldrana.

Eins og kemur vel fram í bók Sigrúnar hefur skólastarf breyst töluvert á undanförnum 10-20 árum í átt frá kröfum um mjög afmörkuð hlutlæg verkefni yfir í huglægari verkefni sem teljast oftar til uppeldis en menntunar í umræðunni.   Við hér erum samt líklega öll sammála um að skólinn eigi og verði hreint og beint að taka þátt í uppeldi enda dvelja börn bróðurpart úr degi í skipulögðu starfi skóla.  Við höfum líklega öll hér inni haft áhrif á að fela skólum meiri ábyrgð í gegnum tíðina í gegnum skrif okkar og umræðu og sum í gegnum gerð aðalnámskráa, námsefnis eða jafnvel lagagerðar.  Líklega geta allir verið sammála um að við höfum lagt ákveðið kapp á að skólinn sinni alltaf fleiri hlutverkum og að fólkið sem sinnir kennslu og uppeldi í skólum sé vel menntað.  Nú ræðum við jafnvel um að kennarar verði að vera með 5 ára háskólanám til að geta sinnt þeim flóknu störfum sem fara fram í skólum.

En getur verið að við ættum að doka við og spyrja okkur spurninga um afleiðingar þessa.  Þurfum við ekki að taka þá umræðu hvort það sé hollt að menntunarstofnanir sem sinna öllum þeim fjölmörgu kröfum sem löggjafinn og stefnumarkandi aðilar menntamála setja þeim séu að taka ábyrgðina alltaf meira og meira af foreldrum og öðrum í samfélaginu.   Getur verið að við séum að ganga of langt í fagmennskunni, svo langt að foreldrar veigra sér við að ræða um menntapólitík eða jafnvel að taka þátt í foreldrarstarfi.   Getur verið að foreldrar veigri sig við að rýna til gagns það sem gerist í skólaumhverfi síns barns af því að heilu skólanámskrárnar og vinnulagið er orðið svo flókið og framúrstefnumlegt?  Eða getur verið að foreldrar vilji bara alls ekki skipta sér að skólastarfi, velji að líta þannig á að það sé sem mest á könnu kennara og skólastofnana að vinna sína vinnu og að foreldrastarf í auknu mæli sé bara til að gera erfitt líf foreldra með ung börn erfiðara?  

Í beinu samhengi við þetta þarf að ræða og skoða þann farveg sem stefnumótun og ákvarðanataka um skólastarfs er í.    Í öllu ferli ákvarðanatöku hafa ólík öfl oft meiri áhrif en grundvallarþarfir barna.  Til dæmis koma fræðimenn að gerð námskráa en deila oft svo hart að námskráin getur endurspeglað átök í einstökum fræðaheimum.  Dæmi um þetta eru víða og að vissu leyti eðlileg enda eru annars vegar fulltrúar hverrar fræðigreinar að bítast um tímann sem fagið fær í stundaskrá og svo hins vegar hvaða hugmyndafræðilega nálgun eigi að taka í kennslu viðkomandi fræðigreinar.   Og þrátt fyrir töluverða aðkomu fræðimanna og reynslumikilla kennara á þessu stigi þá skortir verulega á að námskrár séu skoðaðar út frá þroskafræðilegum rannsóknum og að markmið séu borin saman við þroskaskeið barna. 

Annað dæmi er lagagerðin sem tekur mikinn tíma og er langt ferli.   Lagagerðin er eins og flestir eru sammála um oftast speglun á núverandi ástandi og fer sjaldan mjög langt fram í tímann.  Lög um skóla er varfarið plagg sem varpar fyrst og fremst fram réttindum og skyldum fremur en sýn okkar á umhverfi barna.   Lagagerðin sjálf er unnin af hagsmunaaðilum, fræðafólki, rekstraraðilum, fulltrúum foreldrasamtaka og lögfræðingum.   Niðurstaðan er því oftast að lokum afleiðing hugmyndafræðilegrar sýnar einstaklinga annars vegar og hins vegar árekstrum á milli aðila.  Nærtækt dæmi eru árekstrar stéttarfélaga kennara og rekstraraðila skóla.   Þegar fyrir þingið kemur er ágreiningurinn að mestu um átök þessara aðila, hvort að opna eigi fyrir hitt og þetta hjá starfsfólki eða hvort að rekstraraðilinn megi taka gjöld eða eigi að sinna ákveðnum skyldum.   Gott dæmi er titill fyrirlestursins, Nemandi eða barn?.   Grunnskólinn hefur verið gagnrýndur töluvert fyrir að vera ekki eins skapandi og leikskólinn en leikskólinn og umhverfi hans berst um til að fá sömu viðurkenningu og grunnskólinn sem skólastig.   Þessi barátta endurspeglast nú í drögum að frumvörpum laga um bæði skólastigin þar sem leikskóladrögin nýta orðið nemendi í stað barns áður en grunnskóladrögin nýta orðið barn í stað nemanda áður.   Vonandi  verða skólastigin ekki á skjön við samræmingu lagatexta en þetta dæmi endurspeglar ágætlega hvaða öfl eru að verki hverju sinni.   Það er þó ljóst að nefndirnar hafa farið í mikla umræðu um hvernig skólinn eigi að líta á umbjóðendur sína og líklegt er að rætt hafi verið ítrarlega hlutverk skólastigana í uppeldismálum.

Á sveitastjórnarstiginu er reynt eftir mesta megni að tryggja sjálfstæði hvers skóla til athafna og losa ramma sem umlykja þá sem mest.   Skólarnir sjálfir eiga að mínu mati og mati flestra stjórnmálamanna að vera sjálfstæðir og velja sínar leiðir í skólastarfi.  Hugmyndafræðilegur fjölbreytileiki í skólastarfi leysist annars ekki úr læðingi.  Þetta þýðir að námsefni og verkefni eins og Sigrún hefur leitt ættu að veljast af skólastjórnendum sjálfum út frá áhuga þeirra og metnaði við að byggja upp sterka einstaklinga.  Auðvitað geta pólitísk öfl sett ákveðin mál á oddinn ef vilji er fyrir hendi, t.d. með því að styrkja þróunarstarf í ákveðna átt eða með því að vera með beina íhlutun.  En pólitísk öfl eiga það til að velja það sem flestir vilja heyra hverju sinni, því miður, og því er þessi leið oftast aðeins fær ef þrýstingurinn er fyrir hendi frá samfélaginu.  

Þessi dæmi endurspegla að oftast eru yfirvöld sein að bregðast við breytingum og bregðast  líklega fyrst við þegar næsta bylgja breytinga er að eiga sér stað í skólaumhverfinu.  Bylgjan nú, eða andinn sem svífur yfir vötnum, er að mínu mati í takt við þessa bók Sigrúnar, en líklegt er að þetta andrúmsloft endurspeglist ekki í löggjafanum nærri strax.  Þessi dæmi endurspegla líka að börnin sjálf og heimilið eiga ekki í raun mjög sterka talsmenn í neinum af þessum ferlum og foreldrar í raun ekki heldur.   Þetta tvennt mætti eflaust bæta á vettvangi yfirvalda og í breytingum eins og nú standa yfir.  Til dæmis mættu yfirvöld óska sjálf eftir rannsóknum á núverandi stöðu áður en lagt er af stað í lagabreytingar eða námskrárbreytingar til að tryggja að lagaákvæði endurspegli betur framtíðina.

-----------------------

Mikilvægi skilaboða dagsins í dag, skilaboð um virðingu og umhyggju, eru óumdeild í þessum ótrúlega hraða sem virðist tröllríða öllum hornum samfélagsins.  Ég persónulega er að vona að þetta umhverfi, þessi staða sem allir foreldrar upplifa um þessar mundir, þessi ógurlegi hraði, endalausa skutl og miklu kröfur atvinnulífsins og samfélagsins alls sé að ná hámarki.  Það hlýtur að lægja um síðir.

Ég las fyrir nokkrum dögum á vef Egils Helgasonar tilvísun í orð sonar hans Kára sem er á leikskólaaldri.  Þegar ég las þetta fannst mér orð hans lýsandi fyrir álit barna á okkur foreldrum í dag og látunum í okkur að ég ákvað að deila þessu með ykkur.

Kári spurði föður sinn  “Pabbi, saknar þú þess þegar þú varst lítill?”, “Já, svolítið. Af hverju?” spyr Egill.  “Út af því að þá gætir þú verið fimm ára og þá gætum við leikt saman”.  En þá spyr Egill áfram og dregur fram pælingar Kára:  “Heldurðu að það sé skemmtilegra að vera lítill en stór.”   Og Kári svarar föður sínum heiðarlega,  “Já, út af því að þá þarf maður ekki að flýta sér svona mikið.”  

Mér finnast þessi orð endurspegla svo margt sem ég og vinkonur mínar ræðum reglulega.  Orðin endurspegla að álagið á heimilum er mjög mikið og lítill tími til gæðastunda.  Við ræðum um hvernig heimilið er undirlagt á úlfatímanum svokallaða á milli 17 og 19 á daginn, þegar allir eru svangir, eru að koma eða fara á æfingu, verið er að fara yfir heimavinnu og matur er í bígerð.  Orðin draga líka fram samviskubit margra foreldra að vera ekki að kynna börnum sínum samfélagið, menningu þess og undraheima á markvissan og fræðandi hátt.  Alltaf erum við að keppast um að hafa tíma í allt og alltof oft er verið að hraða fólki í gegnum ólík ferli sem nýtast í kjölfarið misgáfulega.

Þetta er slæm þróun fyrir uppeldi og þau gildi sem við viljum innleiða hjá börnum okkar því fyrst og fremst tel ég að það taki tíma að ræða gildi og skýra þau út fyrir börnum.  Leiðandi uppeldishættir taka tíma, tíma og samkvæmni þannig að hægt sé ræða ákvarðanir eins á mismunandi tímum. Eins og segir svo réttilega í bókinni kemur fram að í umhyggjusömum samskiptum og öruggum tilfinnningatengslum þarfnast barn öryggis, þess að geta treyst öðrum – og engum treysta þau betur en foreldrum sínum og nánustu ættingjum.  Af engum læra þau meira.  Ef foreldrar hafa ekki tíma eða þol til að takast á við ákveðna uppeldislega þætti þá er ólíklegt að skólinn geti stutt eins vel og óskandi væri við uppeldisþátt sinn.  Og það er ákveðin hætta á að foreldrar líti þannig á, að skólinn vinni að uppeldi í auknara mæli og því sé minna áríðandi að ræða hlutina heima við.  Þetta þarf að forðast.

Ég er eindregið á því að markviss kennsla í siðfræði og tengdum pælingum eigi að fara fram í skólum, alveg frá byrjun.  Það er mikilvægt að börn læri að fjalla um hluti eins og umhyggju, heiðarleika og sanngirni og geti rætt þá við aðra.  Og auðvitað getur skólinn séð um vissan hluta uppeldisins, með því að kenna börnum að halda reglur og koma fram við hvort annað af virðingu.   Við treystum því að svo sé.  Þetta á að vera sjálfsagður hluti skólastarfsins, sérstaklega þar sem það bætir skólastarfið og umhverfi skólans sem vinnustaðar svo mikið.   Hins vegar er tími foreldra með börnum í umræðu um mikilvægar spurningar eða álitamál gulls ígildi því virðing barna fyrir foreldrum er oftast meiri og dýpri en fyrir kennurum.    Tími foreldra með börnunum er gæðastund með barninu einu sem er ólíkt skólaumhverfinu þar sem margir ræða hlutina á almennan hátt.  Foreldrar takast á við uppákomur og reynslu barna sinna og geta kennt þeim beint þegar barnið stígur feilspor um breytingar á hegðun.   Það er heldur ekki hægt að krefjast þess að kennarar og skóli taki einn á hegðunarvanda eða agaleysi einstaklinga sem að mínu mati er oft skortur á virðingu.  Óskandi væri að við gætum haft bein áhrif á að foreldrar ættu fleiri tækifæri þar sem börn og foreldrar eru saman.  

Lykillinn er auðvitað aukið samstarf heimilis og skóla.  Skólinn hefur breyst í þessa átt samfara breyttri samfélagsþróun til að mæta uppteknum foreldrum betur.  Fræðin hafa miðlað upplýsingum um leiðir til skóla, til kennaramenntunarstofnana og námsefni hefur orðið til að mæta breytingum og til að auka samskipti heimila og skóla.  Upplýsingar berast í miklu meira mæli til foreldra og námsefni og verkefni eru meira og meira að krefjast þátttöku foreldra, ekki aðeins aðstoðar.  

Ég veit að sú vinna sem hefur farið fram hjá Sigrúnu og fleiri íslenskum fræðimönnum til að auka þátt lífsleikni, efla samskiptatækni og kennslu siðfræði er að skila sér.   Ég hef kjarngott dæmi.   Sonur minn sem er 7 ára er með frábæran kennara sem er í yngri kantinum.   Við foreldrarnir  erum mjög vel upplýst um markmið vikuskipulags og fáum fréttabréf reglulega.   Í þessari viku er til dæmis verið að ræða frelsi og í síðustu viku var verið að ræða ást og umhyggju.   Í sögubókin átti sonur minn svo að skrifa um ást og umhyggju.   Þetta vafðist óneitanlega fyrir honum og okkur foreldrunum ekki síður.  Hvernig áttum við að ræða þetta án þess að vera væmin eða draga úr mikilvægi þessara orða?  Hvernig áttum við að lýsa þessum mikilvægu og flóknu orðum?   Eftir smá vangaveltur var bara um eitt að ræða, að spjalla um þetta og taka tíma í verkefnið.  Verkefnið var því leyst á endanum í bútum, ein setning á eftir annari eftir umræður á mismunandi stöðum alla vikuna.  

Þetta dæmi lýsir vel þeim breytingum á samskiptum skóla og heimila sem foreldrar eru orðnir varir við.  Kennarar eru í mun meira mæli að upplýsa foreldra í gegnum tölvubréf hvað er verið að gera í skólanum og foreldrar fá þannig oftar upplýsingar til að eiga frumkvæði að umræðu við börnin sín.  Að sama skapi eru þemaverkefni farin að sjást oftar í skólastarfi og þau krefjast oft að foreldrar séu vel með á nótunum og hjálpi börnum að skilja verkefnin eða umræðuna sem fram fer í kennslustofunni.

En þrátt fyrir þessar jákvæðu breytingar tel ég að foreldrar þurfi fleiri tækifæri eða gáttir til að segja sínar skoðanir á skólamálum.  Foreldrar fái aukinn þátt til að hafa áhrif á samfélagið til framtíðar. Foreldrar þurfa að vita hversu miklu máli samskipti þeirra við skólann skipta.   Mér finnst of oft foreldrar telja að foreldrastarf vera tímasóun og nýtast barni sínu ekki beint.   Sumir vísa til jafnréttissjónarmiða og segja ef of mikla kröfur séu settar á foreldra bitni það á mæðrum. Þetta er að mínu mati misskilingur sem þarf að eyða því að það er margreynt að snerting foreldra við skólastarfið, í hvaða formi sem er, hefur bein áhrif á barn þess foreldris sem um ræðir.  Þannig fær foreldri tækifæri til að setja sig í spor barna sinna og kennarar fá upplýsingar sem eru huglægari en texti á blaði.  Upplýsingaflæðið styrkist á milli heimilis og skóla fyrst og fremst á grundvelli þarfa einstakra barna.    

Ég hef nú líklega varpað fram fleiri spurningum en lausnum til ykkar í dag en ég ætlaði mér en umræðan er stór og víðfem og snertir svo marga anga samfélagsins.  Ég hef samt reynt að skilja eftir tvær hugleiðingar.  Í fyrsta lagi hugleiðingar um áhrifaþætti í stefnumótandi ákvarðanatöku stjórnvalda og of lítil tengsl þeirra við grasrótina og í öðru lagi um aukinni aðkomu og ábyrgð foreldra á þessum mikilvæga þætti uppeldis.   

Ég vil að lokum þakka fyrir að fá að taka þátt í þessu málþingi og fá tækifærið til að velta þessum málum fyrir mér í góðan tíma.  Því eitt er ljóst, flókin umfangsefni eins og þessi þurfa alltaf góðan tíma, þau þurfa tíma bæði hjá börnum, nemendum og fullorðnum.

